
   O ia le tasi o alo a Samoa  

sa faauu i lona tikeri muamua  

i le vaiaso ua te’a.  

   O lona tusipasi o le  

Bachelor of Teaching and 

Learning (ECE) mai le  

iunivesite a Kenetaperi (UC)  

i Kalaiesetete.  

   E faapena foi le alii o 

Ulimasao Poepoe Pesefea  

Fuailefau o Kalaiesetete (taga’i 

i le ata itulau e 2).  

   Na faauu i lona tikeri 

muamua (BA) ma  

faamamaluina foi i le  

faailoga faamanatu a  

Maaelopa, o se talavou ua         

iloga i tomai faata’ita’i.     

    E fiafia i laua e faailoa le  

tapuaiga a o laua matua faaleagaga; 

aemaise o laua matua ma aiga.  

   Ae faapena foi le lagolago a susuga i 

faia’oga sa tauavaina le faamoemoe ua 

iu manuia ai le taumafai.  

   Ae faasili le faafetai a i laua i le Atua  

o le puna o le malosi ma le atamai.  

   Taga’i foi i le lisi o suafa o nisi o fanau  

Samoa sa faau’u faatasi ma i laua.   

e faasoa faamatalaga mo a’oga i le gagana Samoa 

    E 11 masina le matua o Misi ae tete’a 

ma lona tama i le maliu. Ona tausi mai ai 

lea e lona tina i laua ma lona uso  

masaga ma isi o le fanau, na o ia.  

    E le pine o le fatu faatupu malosi lea 

mo le afafine, le lei mafuta ma lona tamā 

aemaise o le galuega a lona tina i le 

tausiga ma le faaa’o’oga o i latou.  

   Sa naunau ai e tali atu i lea ositaulaga  

a matua e ala i ausiga taua’oga.  

TAUTAI A’E ! 
 E moni lava le ‘ata o le fiafia ma le 

faagae’etia ina ua mae’a se  

galuega tele sa fitaituga ai. Le  

afioga ia Pafitimai Salā Faasaulala 

Tagoilelagi–Leota ua faaee i ai le 

tofi o le Foma’i Tofa Manino. Ma 

lona tei, le tamaitai o Berasi  

Tagoilelagi Faiva Kalati, ua na 

maua le tusipasi lona lua, MEd i le 

mataupu faale ta’ita’i o A’oga. Sa 

tapua’i faiva le tina ia Iolesina, a 

ua le tusa ma fuafuaga a le Matai 

Sili. Ae sa iai ma auai uso ma aiga 

e patipatia le a’e malo o le  

faatautaiga. A umi ma fita aga o se 

faiva ona iloga lea le ‘anoa o le 

upu a le ‘autaliuta, Tautai a’e!   

 Tali atu Misi ma Uli i le tapuaiga a aiga ma nuu 

E to’alua tamaitai faia’oga a Kalaiesetete 

na patipatia a la tautua mo a’oga e ala i o 

la tofiga o loo galulue ai.  

  Muamua o Sonja Macfarlane, Polofesa 

Lagolago a le UC, na ia maua le faailoga e 

ta’u o le Te Tohu Pae Tawhiti a le NZARE. 

O lenei faailoga e faamamaluina ai se tasi 

ua iloga sona sao i le atina’e o le gagana 

Maori. Na maua e Sonja le faailoga i lona 

tulaga o se tama’ita’i su’esu’e i le gagana 

a ona tagata. O Sonja o se Ngati Waewae 

ma se Ngai Tahu.  

  Lona lua o Ruta McKenzie. E le tau  

faailoaina i le to’atele ua silafia. O lona 

faailoaga e fesoota’i ma lana tautua   

i le Core Education sa galue ai mo se fitu 

tausaga. Na potopoto ai lona aiga, uo ma 

pa’aga faalegaluega e molimauina lana 

faamavaega. E iai nisi tafa’ilagi fou e fia 

asia. Malo fai o le faiva.   Saili Aukuso   

Patipatia tautua a Sonja 
mo Maori ma Ruta mo le 
CORE ma le Pasefika  

Le tamaitai faauu o Misi Valentine Naoupu, ma lona tina 

o Kere ma se tasi o le aiga, Faitaomi Naoupu  

Sonja Ruta  

Manuia le Kerisimasi Maua se Tausaga Fou Fiafia 

   Sa faataunuuina ma le manuia le 

faamoemoe o le Fale Pasefika a le  

UC i le vaiaso ua te’a.  

   Sa pa’au mai le minisita o Tagata 

Pasefika, le afioga ia Aupito William 

Sio o le malo faaaloalogia, o ia foi na 

saunia le lauga mua auā le afiafi   

lautogia.  

    E 43 le aofa’i o le aufaauu i lenei 

faauuga o Tesema, mai a’oga e fa:  

Atisi, Pisinisi ma le Tulafono, A’oga 

ma le Saienisi.  

   E to’aiva na faauu mo le tusipasi  

lona lua, a o le isi 34 mo le tikeri 

muamua. O o latou suafa nei:  

Kolisi Atisi:  

Annalia Yalta Chapman BA 

Caroline Iva Bernard BA 

Claire Sila-Pouvi BA 

Clara Marie Aleisha BA 

Ema Rokoqelo Tabukovu BA 

Francis Iosefa Ioane BA 

Janina Lagolasi Mauafu BA 

Keriata Poto Kurene BA 

Lei Kakala’o Pilolevu to’i BA 

Maria Qwaronga Afeau BA 

Maryanne Wilson Tupou BA 

Mele Eseta Salote Latu BA 

Mereana Ngawai Irene BA 

Phillip Vaifale BA 

Tiresa Ierome BA 

Ulimasao Poepoe Pesefea Fuailefau 

BA 

Vainikolo Penisimani Telusa 

Kauvaka BA 

Kolisi Pisinisi ma le Tulafono:  

Catherine Mika BCom 

Cheryl Chethna Naidu BCom 

Daniel Ukinga Leon Teriiroo Mato BCom 

Filipe vavalagi Qiolevu Batiwale LLB 

Ricky Yogendra Nath BCom 

Valerie Samson BCom 

Kolisi o A’oga: 

Anshni Anshu Kumar BHS 

Misi Valentine Naoupu BT&L (ECE) 

Samuel Tavita Tatupu BEd (PE) 

Valerie Toluana Misty Humrich BT&L (P) 

Vaosaolemalietoa Sila Pouvi BEd (ECE) 

Kolisi o Saienisi: 

Alexander Simon Kaifofo Setu BSc 

Audrey Katalina Tone BSc 

Daniel Arthur Philburn BSc 

Ebony Jean Taavili BSc 

Jill Tabius BSc 

Sefeti Vindo Erasito BSc 

Tikeri lona lua (postgraduates):  

Keisha Loa Manukitau DipST 

Lisa Michelle Tangiiti GradDipT&L (P) 

Olivia Catherine Shimasaki BA1stCHon 

Peter Augustine Mudunaivalu GradDipT&L  

Seema Prakash DipEd with Distinction 

Tohoa Lita Tetini Timoteo Tetini  BA Hon 

Lealiiee Tufulasifaatafatafa Ova Taleni 

MEd1stCHon 

Paula Onoafe Latu PHD History 

Tara Ross PHD Media & Comm. 

   Sa faailoa foi ma suafa o fanau ua latou 

maua ni sikolasipi mai le UC e ulufale ai i 

le tausaga fou.  

   E iai nei: Baylee Rollo, Petesa Fonoti,  

Sean Stowers, Wesley Potogi, Nina  

Maluafiti, Uatisone Sulamanaia, Naitoto  

Faitotonu, Shelley Loto, ma Sione Nanai.    

   O le 20 ai lea o faamanatuga a le  

iunivesite a Kenetaperi (UC) mo ana 

aufaau’u Pasefika.  

   Ma e le ese le lagona, e to’atasi e faau’u 

ae peisea’i ua faau’u ai foi ma matua ma le 

aiga atoa, saunoa Pauline Luafutu-Simpson, 

Faatonu o le Tautua Pasefika, i lana lauga 

faafeiloa’i.   

    Tele upu taua na tomatau ai le aufaauu 

auā le aga i luma, o nisi i ni galuega o faatali 

mai, isi foi e fa’aauau le taumafai a’oga.        

Manuia faamanatuga ausiga Pasefika UC o le 2017 
aaaaaaaaaaaaaaaaaaaaaaaaaaaaaa 

     Ulimasao ma ona tua’a i le aso o le faauuga 



Faasoa o le Kerisimasi 2017 

   E masani ona asiasi mai ni uso poo  

ni tina foi o le lotu Molimau a Ieova ma  

matou faasoa i mataupu taulotu.  

   O la latou mau, e toe fai e Ieova le 

lalolagi o se parataiso. E leai lava se 

mea a le tagata e fai, pau lea o le nofo 

ma faatali le aso e tupu ai.  

   O se lotu e to’a’aga lana autala’i. 

Latou te o atu e faailoa la latou mau, e 

ala i le tu’itu’i faitoto’a ma tufatufa atu a 

latou tusiga lotu e foa’i fua. Fai mai 

latou, e tasi a le fe’au taua a le tagata, 

o le ta’u atu o le tala i le malo o Ieova  

o le a oo mai.  

   O Paul Tillich le alii failotu Siamani, 

ma se fai mataupu silisili Kerisiano, e 

iloa i lona taofi o le tatau ona tatou auai 

i tonu fai o lo tatou lalolagi.  

    O lana mau e lu’iina ai le manatu e 

tuu le lalolagi i tagata o le lalolagi,  

ae sauni Kerisiano ia mo le lagi. Pe 

faapea foi e le feaiaa’i le lotu ma le  

malo; le faaleagaga ma le faaletino. 

    Ua mafua ai le le femalamalama’i, le 

le fesoota’i, le le iloa e le tasi itu o le 

mea o loo tupu i le isi itu. Ua ama ai se  

manatu o Kerisiano i mataupu anoa e 

pei o na e tau tonu i le soifua manuia o 

tagata, le si’osi’omaga, sauaga o tina  

ma le vao mataupu taua. Ua faapea le 

taofi, o pisinisi na a le malo.  

    O nisi e le auai i faiga palota poo le 

fitafita ona fai mai o mea na a le 

lalolagi. Pe faapea mai e tuu polotiki i 

le aufai polotiki ae sagai pea lotu i a 

latou mataupu faalelotu.  

    E faapea foi se manatu i le malo ia.       

O le iuga ua feleiloga’i tua’oi, o mea 

paia ua avea ma mea noa i le matau. 

Ua fai e le ‘aulefaatuatua tonu o le 

‘aufaatuatua.  

    Mo nisi, o le upu lalolagi o se mea 

leaga, o se nofoaga o le pologa e sola 

ese ai. Lalolagi ma ona upufai o ni mea 

e le paia, ‘aua le tago fua i ai.  

   Ina ua fai se su’esu’ega o taofi o 

failotu i se tasi setete Amerika, na iloa 

ai e sili atu le silafia e i latou o nofoaga 

ta’ua i le Tusi Paia i lo na o lo latou  

lava atunuu. Na o sina vaega e  

malamalama i aafiaga tuga o le ‘ea 

mafanafana, a o isi e le talitonu i le 

moni o sea mea pe na faalogo foi i ai.       

   E manatu Tillich o se amio faia’ina 

lea; o se mau e feteena’i ma le finagalo  

o le Alii lava ia. Auā afai o Keriso le tali 

a le Atua i faafitauli o le lalolagi—o ia 

lava na afio mai i le tino ma nonofo ma 

i tatou—e tatau foi ona pito i luma  

Kerisiano i tonu ma mea e fai a le 

lalolagi.  

    I le talafaasolo o Kerisiano a luluti  

tiga o sauaga e aumomoo ia vave mai  

le iuga, ia oo mai le malo o le Atua i le 

lalolagi. Ia faatu loa lana pule. E mafua 

ai tusiga apokalifa, e aumai ai ni ata  

pogisa o le foafoaga. Ma molia se ata    

o se lalolagi e iuvale lona iuga.  

   Ae le leaga le lalolagi na faia e le Atua, 

o pulega a tagata e leaga.  

    E manatua se mea moni na tupu e  

aafia tonu ai nisi e masani ai.  

   Aulia le tausaga 2000 fai mai o le a  

oo mai le iuga o mea uma. Ua o nisi  

i luga o le mauga e faatali le afio mai o 

Iesu. Ae e lei tino lea valoaga.  

   O le Molimau a Ieova le tasi lotu na 

faavae i na taimi o le malosi o finauga  

i le iuga o aso.  

   O le valaau e auai i tonu ma upufai a 

le lalolagi o se valaau faaperofeta. Afua 

mai i le Feagaiga Tuai e aulia Keriso,  

o le valaau e lotolotoi i taualumaga o le 

olaga masani, o le sāvali mo suiga i  

olaga ma faiga.  

    E pei ona fetalai le Ta’ita’i lava ia, ‘o 

outou o le masima’ e faaleleia le aano, e 

faaualoa le lelei o mafutaga, nuu ma 

galuega. O le malamalama e avatua le 

malamalama i isi ma latou toe avatu foi  

lena i isi ma saga faamalamalamaina ai 

le lalolagi pogisa.  

    I le feau o le Kerisimasi ua liutino  

tagata le Atua ia Iesu le Alo; a o tatou ua 

tino ai le Alo e avea ma ona aao,  

loto, mafaufau ma agaga e faasao ma 

faaola le lalolagi mafatia.   

   Faapefea? I lo tatou iai ma auai i ona 

taupulega. I totonu o upufai o nuu ma 

malo. I tautua ma soo se faatufugaga.  

I le auai i faasoa anoa auā le faaleleia   

o le soifuaga o tagata lautele. Kerisiano 

o le pae ma le auli i faafitauli o tagata.  

O le tautai mo suiga e manuia ai nuu. 

    E le o tatou o ni e faatalitali mo le  

iuga, o iai fe’au ma tiute; e mana’omia 

lou sao i le sailiga o ni tali i faafitauli  

faalenuu, faavaomalo, nei lava.  

    E le o tatou o ni e matamata nonofo,  

e mana’omia lo tatou auai i tonu ma mea 

e fai a le lalolagi. E faaleo so tatou taofi  

i mea e manuia ai tagata, ma faalelei ai 

tautua, ma sui ai faiga auā se manuia 

auiluma o fanau.  

    E manatu Tillich e mana’omia e le 

lalolagi se ola faaleagaga, e moomia ai 

ona lotolotoi le lotu i faiganuu a tagata.  

    Avea ma masima e ualoa ai le aano, 

ma tino ai lona finagalo i le lalolagi, e pei 

ona faia i le lagi.  

    “mafaufauga o le vaiaso”   

E lutia i Puava ae mapu i Fagalele                

                  Upu a Samoa  

         Ia faia i le lalolagi e pei ona faia i le lagi  

      ITULAU  3 

   O le toe puletini lenei o le 2017, e atoa ai 

le 246 lomiga a le OLA Puletini A’oga talu 

mai Aukuso 2011 na faavae ai.  

   O se tala fiafia foi mo lenei tautua pe a  

tulimata’i le gasologa malie o le upega a le 

OLA i lona atina’e ma le fa’aaogaina.  

   Talu mai le 2014 na faatu ai, ua laasia 

le 13,000 o le ‘auasiasi. E faaopoopo i lena 

le talia fiafia mai o la tatou puletini i   

totonu o nisi a’oga fou, faletusi, aiga; 

maua foi i Samoa e lua, ma isi atunuu o 

loo iai ni ana sui faitau.   

   E taumafai pea e tufa atu i se faiga e 

sa’oloto, tainane popole i nisi taimi i le 

fa’aaoga sese. Ae talitonu le pulega e malu 

ana meatotino taufaamatalaga ona o lau 

tou lagolago. E malosi foi le talitonuga i le 

itu lelei ma le faamaoni o tagata.  

   Ma’eu foi ausiga o lenei tausaga, avatu 

le faamalo a le puletini i le ‘aufaau’u ua 

ta’u ai le igoa o Samoa i soo se tafa o le 

kelope. O se vaaiga fiafia foliga o le poto 

ma lona atiina a’e i tausinioga o le olaga.  

   O le faamalo faapitoa e mo tuafafine ma 

uso ua laasia le tafa mulimuli o tauiviga.  

   Faamalo foi i le ‘au alovaa fou. Manatua  

le tuualalo a Aupito, ua masani i aga a le 

tai, fai fai malie. Poo upu o le pese, E iloga 

le ti’a e malie na o le fifimalie.   

   Faalua le faamalo a le puletini i e ua 

mautulaga i le laugatogi a Pole ma Papa. 

O outou lava o tautai matapalapala a le 

gagana. Ua lofia tatou i suiga, ae ao lava 

ona tatou faamalolosi e avea ma faaa’oa’o 

lelei i le fanau.  

   Ae faapito le faamalo i susuga i faifeau 

ma ekalesia, faalapotopotoga a’oga, le  

FAGASA, SAASIA, ULIMASAO, FOTU  

O MALAMA, ma susuga i faia’oga, atoa le 

vao tautua o loo faisao i lona atina’e i  

Aotearoa nei.   

   Tatou te ioe faatasi i le taua o la tatou 

pitolaau i lenei itula o le taimi, auā foi le 

tapua’i a Samoa faitau e lē avanoa i le  

Igilisi poo se tasi gagana, vaganā lena e 

pele ia i tatou uma. E faamalosi’au le upu 

a Mandela i le logoitino o le leo na soifua 

a’e ma le tagata.  

    Ua na o se faamalo, ae sili le faafetai a 

Samoa o loo tapua’ia o tatou faiva.  

    Mulia’i, afai sa maua se fiafia i le  

tautua a le OLA, faafetai. Viia le Alii. A o 

se upu ua le tautamalii i aga o faasoa i  

lenei tausaga, avatu malu i pu’ega.  

   A ia manuia tele le Kerisimasi. Maua se  

Tausaga Fou Fiafia. Alofaaga o le 

aufaigaluega—Levi, Saili, Fili, Pole ma 

Papa, ma a’u, Pola o loo tautala. Soifua.   
      

Ua faamalo fai o le 

faiva e pei o le upu  

i le gataifale  

Tulimanu o Pola  

tatou atua o Masina. Se’i vaai foi . . “ 
   Ua tepa a’e Laki i le lagi i le polo mumu 
lapotopoto, ona faafuase’i lea lona uio  
leotele. Ua faapea foi ona fai e le nuu 
uma. Ua latou taufai uio, e amata le  
tapuaiga i lo latou atua, Masina o le pule  
i le po ma le tupu o le malo pouliuli.  
   Ua faauiuiloloa la latou uio ua tumu ai 
le vanu atoa. Ma avatu ai le mata’u i le 
fili, auā ua lagona atu nei le pisa ma le 
tatagi o u’amea o a latou ‘a’upega. Ua 
taalili le taape o le leo o se pulufana i le 
vanimonimo.  
   Ona tupu lea o se mea uiga ese. Ua 
vaaia le masina ua faatetele lona pupula. 
Na lagona atu se isi leo o le uio e sau mai 
luga o augutu o le vanu. Ua fetalia’i ma 
leo o le nuu se’ia o faatasi. Ua paū ai le 
vanu uma. Na faliu Laki ma le nuu e vaai 
ma latou iloa atu le vanu ua si’omia atoa.  
   O o latou tausoga ’luko’ ua o mai e 
fesoasoani. E faitau afe i latou, auā ua 
soo atoa ai augutu o le vanu. Ua iloa nei 
le pogai o le nimo a la latou uo o Mole.   
   I le maninoa uiga ese o le po na iloa atu 
ai e le autau a tagata le ata o le mea e 
tupu. Ua latou iloa ua si’omia i latou mai 
tua ma totonu. Ua leai so latou ’alofaga.  
   Ona faafuase’i lea ona pa’ū le timu, ua 
pepē ai fausa afi a le fili, ma susū ai ma 
mase’ese’e le palapala. Ua liu malie foi le 
lagi mai lona manino e avea ma se vaaiga 
taufaafefe. O le masina foi ua lafi mai 
tua o ao e faapogisa ala o le fili.  
   Ua iloa e le fili le fe’au: a tuai ona  
tuumuli, o le iuga, e leai se tasi o i latou 
e sao, e fano uma i nifo ma’ama’ai o maile 
ma luko.  
   Na tili mai le feau o le fia feola e 
Sepo. Na toe foi atu ma le folafolaga a 
Laki e mafai ona tuumuli saogalemu i le 
itu i sasa’e, o le a faaavanoa mo i latou.  
   I le afiafi e sosoo ai, a o fai le papakiu 
samani a le nuu o Laki ma le nuu o luko, 
sa talanoa ma taliē i le iuga i’uvale o le 
osofa’iga a le fanau a tagata.  
   Ae le na o le pau ai lena. E iai isi 
osofa’iga a tagata i le nuu o manu, auā o 
le tagata, e le pei o manu e le nonofo umi 
ma ni mea tiga; a o tagata e le uma le fia 
tauimasui; o lo latou lea vaivaiga. E  
mafua ai ona feitaga’i ma femisa’i i latou 
lava, ma leaga ai le lalolagi.   
   Ae o isi na tala mo se isi taimi.  
   Ae faamalo atu i le fanau ma le  
mamalu o le aufaitau sa fiafia e faitau  
a tatou tala o lenei tausaga. Malo le 
faitau. Manuia le Kerisimasi.  
  
     

 

Laufatu Samoa Laufatu Samoa   O Laki le maile e laki 
O le tala mo le fanau laiti; o le faaiuga 

   Malo le faitau tamaiti, o le faaumaga 
lea o le tatou tala. O loo ua feagai nei 
le Nuu o Maile ma se lu’itau aupito 
faigata. Ua si’omia i latou mai matu ma 
saute e le autau a tagata. O lea foi ua  
manino le ata o le fuafuaga leaga e pei 
ona ta’utino la latou uo o Sepo. Ua tu 
nei i latou i le meme.  
   Na iloa e Laki o loo ua misi lana uo 
faatuatuaina e tapa i ai, le luko o Mole 
lea ua leiloa poo fea o iai. Ua matuā 
mana’omia ia i lenei taimi taua.   
   Ua tupu sona masalo, poo le mea ua 
faalata latou e Mole, a ua na o se  
masalo. E iloa lava i se taimi, pe iloa 
ane foi a ua le toe iai se nuu. 
   “Na vaai se isi o outou ia Mole?” o le 
fesili lea a Laki i ona uso.  
   Na lulu mai o latou ulu. O lona uso 
laitiiti na faapea mai, “Ai ua alu e ta’u 
tatou.” Ma toe faaopoopo mai, “Na ou 
fai atu e ‘aua le faalatā mai lena luko.” 
   “Taofi. Ua lava!” o le faatonuga  
tuusa’o lea mai le ta’ita’i o Laki. “E le o 
se taimi lenei mo se faitio. Mafaufau 
poo le a se mea tatou te sao mai ai.” 
   Ua manatua e Laki le auala ‘alo na 
faasino ane e Mole ia te ia.  
   “Suka, alu vave e siaki le auala ‘alo i 
le itu i sasa’e. O ma ni tama. Vave.  
   “Masima, o ma ni tama e siaki le alia, 
afai o loo avanoa, ona ave lea i ai o  
tina ma tamaiti. Vave faamolemole.  
    “Pepa, ou te mana’o e te alu e ave 
la’u fe’au lenei i le itutaua a tagata. 
Vaai Sepo e ta’u i ai. Ou te mana’omia 
se isi afa itula. Alu nei loa.” 
    Ua taape atu ona uso ia latou fe’au 
lilo, ae liliu atu Laki i lona nuu ma 
faapea atu lana upu, “Lo’u nuu e,  
o taimi faapenei e iloa ai le lotonuu, 
lotoaiga, lototele, lotoalofa.  
   “O taimi nei na valoia e o tatou tua’a 
ua muamua atu. E sauāina tatou e le 
fanau a tagata. Latou te faapologa ma 
faaaoga tatou ma lafoa’i pe a matutua.  
   “O le po lenei o filifiliga, i lenei vanu 
o filifiliga. O le ta filifiliga pe toe foi 
atu ma o tatou si’usi’u momoe i o tatou 
matai sauā, pe tau i le oti mo lo tatou 
sa’olotoga. Tailo ia te oe, a o a’u, ua ou 
sauni ou te oti mo lo’u nuu, lo’u aiga.  
   “Ou te talitonu foi e tali mai lo 

SOLO I LE MASINA ~ LEVI TAVITA 

Li’o agasala 

 

I lenei po na atoa li’o o le masina aupito 

lapo’a;  

 

E lei manino lana pupula ona o le mafiafia 

o puao 

ma timuga na taofia le naunau e alu e  

tilotilo—i fafo:  

 

Ma’eu le vaaiga i isi itulagi. I Egelani pei 

se moli pula tautau i le faamalama a se 

atua fafine e faatosina;   

I Initia pei se fatu tafea i le vai nimonimo 

o se laasaga e le muta;   

  

Fua lea ua tuua’iina i le alafa’i o mafui’e  

i Aotearoa;  

Faapea ua na so’ona toso le tai, mafulifuli 

ai lapa pito i lalo; 

 

Meamanū vave mai le lavea’i i se alii 

failotu Aukilani  

fai mai o agasala a tagata ua mafua ai  

(pe na te iloa sina saienisi?)  

 

Mai lava i le amataga le palo:  

E pei se li’o le agasala, pei se fua o se 

laau fuata, pai i le tioata, se pu i le auala;  

E lelei ona osofa’i a o le’i fefete ma 

mamafa. 

 

Sese le mate a se manu uliuli ae e lei 

taitai le taeao. Osofa’i e Kina le pusi.  

Na ou maua i le faletaavale lona tino    

malepe.  

 

Nanei toe uiō luko a le lalolagi ma tilotilo 

a’e i lou mamalu. Faamanatu.  

Le olaga a o le’i tulaueleele suli o Atamu.    

Novema 2016  na faailoa ai se taofi o le ta’ita’i o le Destiny 

Church e tuua’iina tagata agasala i aafiaga o le lalolagi ona 

o le toso a le masina pe a atoa li’o. Na faaosofia lenei solo.   

 Ua Sina le Galu. Ave lo’u ola ia aogā: o se molimau i le galuega 

E SAUNI lenei molimau a ua alu loa le 

malaga a nisi o le mafutaga Ua  

Sina le Galu mo le taulaga o taunuuga 

uma; a o la latou tatalo, ia tau lau o 

lenei faamoemoe.            

   I se taimi pe a ma le 2010 na maua 

ai se avanoa lelei ma te galulue ai ma 

le tina ia Iolesina Tagoilelagi. Sa  

faatau mai lona mana’o mo ana tusi e 

fia lolomi. E lima tusi, o sona sao i le 

galuega o le a’oa’oina o le faitau a le 

fanau laiti. O tusi ia ua pine ai lona 

suafa o se tusitala a tamaiti, o le a 

avea ma se tu’u aogā i le faafailelega 

o fanau i la tatou gagana.            

    I na fesoota’iga na mua’i fa’aataata 

ai se poroketi i sana tusi o lona soifua. 

O se tusi e maua uma i ai ni vaaiga,  

i lona aiga na soifua a’e ai, e aoao 

mai ai ma le tala faasolo e le gata i le  

lotoifale o le aiga a o Samoa ma mea 

sa tutupu i na taimi. Ae faasili i sana 

molimau i le galuega tala’i sa galulue 

ai ma le tamā o le aiga. O se tusi 

faapea o le a aogā i le autala’i faaolioli 

ae faapea fo’i mo le gagana ma lona 

atina’e i le tele o vaega.  

   O la’u tuualalo o se faitusi, e leai se 

tulafono o tala e aogā ma na e  

manatu e lē aogā; e taua uma lava 

tala.        

   Ona goga lea mo se taimi. Sa ou 

faapea ua tele tuano’a o Iole ae te’i 

ane ua toe fesoota’i ma iloa ai ua 

amata ona galue i le faamoemoe. 

Faaopoopo i ai ma se suiga, ua ia 

tatala le avanoa i le ‘auuso o la latou 

mafutaga, Sina le Galu, e auai i lenei 

malaga faaletusitusiga.     

    Ona iai lea o le Ua Sina Le Galu  

i le ata. O le agaga fo’i lea e tasi na  

molimoli atu i lana aufaigaluega, e leai 

se tala i o latou soifua galue e lē taua. 

O le tala e malie i le faalogologo o le 

tala e fetāla’i, ia lē na o le faaleagaga 

ae taua fo’i faiā faalelalolagi. Ia le na o 

tala e ta’uleleia ai ae lelei fo’i tala i mea 

moni sa lu’itau ai, o se sao aogā lea i le 

galuega tala’i. Ia, ma nai tala malie o le 

galuega. E faafetai auā sa talia se  

tuualalo e Iole ma le ‘autusitusi. Ua 

moni le upu, Ua sa’a faaoti le utu a le 

faimea.                

   O nisi sa galulue i Samoa, a o isi o 

Niu Sila; ma isi foi sa galulue  

faavaomalo. Lona uiga e lua, tolu pe 

tele ni atunuu sa tautua ai. A tala le 

gafa o le tusi e oo i Papua, le atu Fiti, 

ma Ausetalia; taatia isi atunuu sa asia e 

le ‘au tusitala ona o fe’au a le ekalesia 

ma tafaoga fo’i.                

   E auiliili ma mae’ae’a le talaga o le 

tala e nisi; e otooto isi; ae le o se 

faatusatusaga lea o ni mafaia; e tofu le 

tusitala ma lana auala e momoli ai le 

fe’au. A fua fo’i i le tulaga o nei  

faletua e le’i a’o’oga e avea ma ni  

tusitala faapolofesa, e ma’eu le 

taumafai.               

    Ae le misi le matau i mea taua. 

Muamua le agaga tatala e faasoa mai 

se potomasani i lu’itau e feagai ma le 

faletua talavou i po po fou o le galuega; 

o lagona o le popole pe o le a faapefea 

ona fai, e pei ona māua i tala a Pauai 

ma Lulu. Poo le femolimaua’i o tala e pei 

o na a Sieni ma Simalo, i le lē faia o ni 

a’oga ona ua avea lotoā a’oga ma ‘olo  

o taua; le talia gata o suiga pe a avea 

ma se sui fou o le kalapu, ta’utino Pauai; 

le tofotofoga i le faifeau pe a ausage se 

aulotu, atagia i molimau a Fegauia’i ma 

Elisapeta; ma le sauni e faamasani ma 

ola ai e tusa ma aga o se si’osi’omaga.  

   A malolosi ma masasau mafaufau ma 

upu a le aulotu e ono toia le va ma  

tofotofoina le faautaga; ona tapa lea i 

aupega a le Agaga e tali ai e pei ona 

molimau Meresereisa.    

   Mai iā latou molimau ua tatou iloa atu 

ai le matafelefele o le faiva—o faletua 

ma faifeau i pulou o foma’i, faifaato’aga, 

faia’oga, fautua, faufale, faiatina’e, 

faatosaga ma nisi fo’i. E tu ese fo’i le  

tala i se ulugalii sa fai mā la’ua le faatutū 

o aulotu fou i Niu Sila ma Ausetalia fo’i.  

   Le soifuaga malie a o talavou, ma le 

toe sa’afi “i na aso o le taufiafia” i  

mafutaga, e pei ona pu’epu’emaua i  

molimau a Lonise ma Iole. O ni fuaitau 

malie ma ta’utino na i le tusi e molia mai 

ai sona fe’au loloto.           

   O isi fe’au e maua i vailaina, e pei o 

lena i le soifuaga o fanau e tutupu a’e i 

matua faife’au, ma lu’itau latou te feagai 

ona o le ta’ase o matua i le galuega. Le 

soifua tausiniō o faletua i a’oga (Latou te 

le ta’uina mai). Faapea le ositaulaga a 

aiga ma le atunuu i le lagolagoina o le 

galuega tala’i.       

   Ma le vaega lenei. O soo se tusi e 

tapenaina ma tuuina atu mo le faitauina 

e le mamalu lautele, e luagia ona fita ma 

le fesili taligatā. Pe fiafia tagata e faitau? 

Pe faapea fo’i, E to’afia e fia faitau i se 

tusi i mea faalelotu?  

   O le tali e taumate. Ae to’atele le 

‘autusitusi e lē manatu tele i se tali o  

lena fesili. Auā o loo iai ni sini mamalu e 

faapogai ai so latou naunau.   

   Afai o se pine o lo latou iai i lenei 

olaga, e ala i se sao i le galuega a le 

Alii, ua lava ma totoe lea.  

   Auā e le gata o se faamau mo i latou a 

o se molimau fo’i e aafia ai se mafutaga, 

se faapotopotoga, se nuu se ekalesia.  

   E mautinoa o le malosi lea o lenei tusi. 

O tina ua avea i latou ma fofoga 

taumomoli i le molimau a aiga, nuu ma 

ekalesia fo’i. 

    Atoa ai ma se suafa e tatau ona  

manatua, se ositaulaga sa faia ma le  

loto, se fe’au lelei sa faia mo le manuia 

o isi; e manatu soo se faitusi e tatau ona 

faamauina mo e luā.  
 
 
LPS Sogimalepuavai Tavita 

Faatonu o le Galuega 

Pauai Faamanatu-Afele, Meresereisa Autagavaia, 

Sara Fesuia’i Maene, Tafagamanu Alama Sapolu,  

Sieni Sasagi Neemia, Simalo Afamiliona Manuo,  

Lulu Wongkee-Leleisiuao, Fegauia’i Iatua Mulu,  

Elisapeta Polataivao Palala, Lonise Sapolu-Tanielu 

Vaaiga o le Vaiaso Laugatogi a Pole & Papa  
I le Mapusaga Hall i Kalaiesetete  

 

   O le a nuunuu atu ia ou tou sa tamaiti, e lelei  

lena e vave, ne’i te’i ua galo lau le vaivai o se isi.  

   O le matua o la’u lauga, faasao se taimi mo sina 

‘ata, o se mea lelei mo le ola maloloina. Aua foi le 

fefe e ‘ata i lou vaivai. Tatou te vaivai uma lava, 

ma pōna, se’i vagana le pepe o le Kerisimasi!  

   Avatu la ma faamalo i le galuega fita. Kalama e 

le na o le failipoti a o latou foi o loo tāina, faapea 

le e siakiina po ua lelei atoa uma, a o lei lomia i le 

laupepa. Lea ua ave i ai le faalupega o le Faia’oga 

auā e taua. Malo le onosa’i ona o pelega o le upu 

ma le leo Samoa. O si a tatou gagana. 

    Mo le failipoti fou o loo tau a’o le sipela, ua iai  

le tusiupu a Milner e maua ai le fesoasoani pe a 

numi le t ma le k, n ma le g.    

     Ia, le mamalu e, na umi se taimi o tau saili le 

tofa ma le faautaga ia te a’u ma Pole. Ia, malilie 

ia. Ae muamua, se’i toe lau atu a tatou tulafono:  

1.   E le faatagā se faitioga poo se apili.  

2.   E faatau e lē ua malo sana ipu, a leai e mafai 

ona fa’aaoga se ipu fai’au, faasao ai seleni.   

    O i latou la nei ua faamanuiaina:  
 
1. Tusi mo tamaiti (leai ni faaulu) 

2. Tala vaifanua Niu Sila: Radio Samoa  

3. Tala vaifanua i Amerika Samoa nusipepa:   

Le Lali Samoa News  

4. Tala vaifanua i Samoa nusipepa: Samoana 

Samoa Observer  

5. Leitio 2017: Samoa Radio  

6. Tautua Gagana 2017: Samoa Multimedia Ltd 

7. Ipu a Milner: Faia’oga o le Kalama Samoa 

tusitusi i nusipepa, mekasini, lomiga: Samoana 

Samoa Observer, Le Lali Samoa News 

8. Faasoa Anoa 2017: Manatu Faatonu Samoa 

Times Aukilani 

9. Nusipepa 2017: Samoa Observer (Samoana)  

10. Tala Mālie 2017: (e tolu faaulu, Ole Palemia, 

Dr Brash ma Kim ua te’ena uma ona e faasa le 

palauvale, popole foi i le saogalemu o tamaiti)  

11. Iunite Samoa Taunapa i le Gagana 2017: O le 

Taiala Finlayson Park & Sutton Park i Aukilani  

12. Tusi o le 2017: Ua Sina le Galu (Niupac)  

13. Tagata Su’esu’e Gagana Samoa 2017:  

Leulua’ialii Olinda Woodroffe 

14. Toa a le OLA 2017: Pope Faranisisi &  

Jacinda Ardern palemia a Niu Sila.  

 

   O le toe upu, agalelei i se uso poo se tagata ese  

i lenei Kerisimasi. Manatua le faifeau ma si  

ou tuaoi pe a tele au taumafa.  

   Ladies and gentlemen, thank you and goodbye.  
 

Lealiiee Tufulasi Taleni faauu mo lona MEd; ma le tausi ia Jane ma le nofoaalo, ma le uso 

Alo i ou faiva 
Papa,  
manuia 
le lauga  

Pole, tapua’i 

maia 

 

Pulou Fou: Dr Salainaoloa Wilson ma Pafitimai Sala Dr Faasaulala; ua le maua le uso  

Minisita Pasefika, Aupito William Sio ma failauga lausilafia Kalaiesetete i le faamanatuga  

Ruta McKenzie ma nisi o ana pa’aga faigaluega i le CORE i le taeao na faamavae atu ai 

